
Konsepplan vir mobiliteit en toegang tot die Kaapstadse 

middestad (CBDMAP) vir kommentaar 

Opsomming 

Doel en konteks 

As ’n vervoerplan wat visionêr maar prakties is, hou die CBDMAP 

met die plan vir plaaslike ruimtelike ontwikkeling (LSDF) verband. 

Dit bied intervensies op die kort en medium termyn (tot 10 jaar) vir 

die hantering van die uitdagings na covid en wat aan die 

verwagte groeitendense in die residensiële, kommersiële en 

gasvryheidsektore in die middestad voldoen. As die hoofsakekern 

in die Kaapstadse metropolitaanse gebied moet dit voorsiening 

maak vir meer as 115 000 mense wat elke dag tydens spitstyd 

arriveer, met net meer as die helfte wat tans via openbare vervoer 

of te voet of fiets arriveer.   Die middestad word egter tans deur 

privatevoertuigverkeer oorheers, en kort voldoende infrastruktuur 

vir voetgangers, fietsryers en openbare vervoer. 

Die plan is in pas met die Stad se omvattende plan vir 

geïntegreerde vervoer (CITP 2023–28), wat gemik is op die skep 

van ’n inklusiewe en volhoubare stelsel waarvolgens mense deur 

verskillende maniere kan rondbeweeg en wat ekonomiese 

ontwikkeling, ruimtelike integrasie en stedelike veiligheid 

ondersteun. 

Kernuitdagings 

• Oorheersing van private voertuie, wat verkeersdruk en

onveilige toestande veroorsaak.

• Die volle padruimte wat nie behoorlik tussen verkeersmodusse

gedeel word nie, wat gewoonlik tot nadeel van voetgangers

en fietsryers is.

• Ekonomiese aktiwiteit en woonruimte wat in mededinging met

voetganger- en fietsrybeweging is.

• Gefragmenteerde openbarevervoerstelsel.

• Die swak gehalte van die grootste deel van die openbare

gebied, wat ’n impak op veiligheid, gemak en waardigheid

het.

• Onvolhoubare modale verdeling van vervoer tot in die

middestad, wat hoë vrystellings en geraasbesoedeling tot

gevolg het.

Visie en doelwitte 

Die visie van die CBDMAP is: 

Vyf doelwitte wat die plan rig 

1. Om veelvuldige, veilige mobiliteitsopsies vir mense van alle

vermoëns te voorsien.

2. Om  die  middestad van Kaapstad tot ’n goed verbinde

middestad te transformeer.

3. Om ’n diverse reeks bekostigbare en ekonomiese

groenmobiliteitsalternatiewe te vestig.

4. Om inklusiewe en gelyke toegang tot geleenthede te

bevorder.

5. Om na ’n vooruitstrewende en mensgerigte middestad te

beweeg.

’n Veilige en inklusiewe bewegingsnetwerk wat 

doeltreffend en goed verbind is, en volhoubare, 

geïntegreerde en gelyke toegang tot geleenthede vir ’n 

vooruitstrewende en mensgerigte middestad bied. 

Konseptuele raamwerk  

 
 

Die plan word deur ’n oorkoepelende konsep gerig om vir 

mobiliteits- en toegangsbehoeftes voorsiening te maak. 

 

Hart: Die deel van die middestad wat die meeste gebruik word, 

waar die terminusse vir bus, spoor en minibustaxi’s geleë is. 

Dekongestiesone: Sentrale gebied waar stap, fietsry en openbare 

vervoer voorkeur kry. Daarbinne: 

• Superblokke: Straatblokke wat intensief ontwikkel word en 

waar bewoonbare strate geprioritiseer word en deurverkeer 

ontmoedig word om so plaaslike ekonomiese aktiwiteit te 

bevorder. 

• Stadige sones: Minder intense gemengdegebruikgebiede wat 

verkeersmatiging asook voetgangervriendelike ontwerp 

benodig. 

Mobiliteitsverbypaaie: Strate rondom die middestad wat ’n 

mobiliteitsfunksie behou (bv. Buitengrachtstraat en die 

Strandgebied-snelweg). Privatemotorgebruikers kan gerieflik 

hierrond parkeer en die laaste kilometer te voet of met openbare 

vervoer aflê. Veilige oorgange vir stap en fietsry verbind 

aanliggende gebiede met die middestad. 

 

Straattipologie 

’n Stelsel van vyf tipes strate word vir die hele middestad beoog. 

Die  kaart  hier onder toon watter strate watter straattipe sal raak 

om die visie en konsep te verwesenlik:   

Die volgende is deursneë met die rol van elk van die voorgestelde 

straattipes: 

Mobiliteitsroetes: Om 

voertuigmobiliteit moontlik te 

maak (bestaan reeds, bv. die 

Strandgebied-snelweg). 

Deurstrate (“transit streets”): 

Om openbarevervoer-voertuie 

voorkeur te gee (beoog vir 

dele van Adderley-, Waal- en 

Darlingstraat). 

Aktiwiteitstrate: Ondersteun 

sterk verbindings met 

aanliggende grondgebruike 

wat maatskaplike en 

ekonomiese aktiwiteit in die 

hand werk (bv. Breestraat). 

Gedeelde strate: Nou, stadige strate met 

gelyke toegang vir stap, fietsry en voertuie 

(bv. Langmarkstraat). 

Strate vir stap en/of fietsry: Slegs vir 

voetgangers of fietsryvriendelik, met ’n sterk 

ekonomieseaktiwiteitsrol waar veiligheid 

geprioritiseer word (bv. die St George-

wandelhal). 

Netwerke vir stap en fietsry 

Die toepassing van die straattipologieë in projekte sal ’n naatlose 

stapnetwerk oor die middestad heen tot gevolg hê, asook ’n 

straatnetwerk met veilige en, waar nodig, beskermde roetes vir 

fietsryers. 



4 

Openbarevervoerverbeterings 

Hoewel die openbarevervoerdienste goeie dekking bied, is 

stopplekke (haltes) geïdentifiseer wat in die toekoms op die 

Strandgebied nodig kan wees soos die gebied naby die Kiks en 

Christiaan Barnardstraat ontwikkel. Dit verleen erkenning aan 

ander verbeterings vir opebarevervoerbedrywighede wat buite 

die plan val. 

CBDMAP-projekte   

Die nege projekte wat geïdentifiseer is: 

1. Stap Waterfront toe – verbeterde roete vir voetgangers en

fietsryers van die openbarevervoer-terminusse na die V&A

Waterfront vir werkers en besoekers.

2. (Vier projekte) superblokke – noord, sentraal, wes en oos:

Strate sal as gedeelde strate en aktiwiteitstrate vir plaaslike

toegang gekonfigureer word.

3. Deurstraat-stelsel (dele van Adderley-, Darling- en Waalstraat)

van die “hart” van die middestad – voorkeur aan openbare

vervoer, fietsry, stap en ekonomese aktiwiteit.

4. Twee stadige sones (in Onder-Tuine en die oostelike deel van

die stad) – verbeterde verkeersmatiging en makliker om te

stap, wat ekonomiese aktiwiteit ondersteun.

5. Opgradering van kruisings vir stap en fietsry – veiliger oorgange

van aanliggende gebiede oor die mobiliteitsroetes.

Met elkeen moet ’n proses van ontwerp, goedkeurings en 

konstruksie gevolg word na befondsing verkry is. Maar die 

investeringsbesluite van die private sektor kan ook hierop geskoei 

word. 

Middestadwye riglyne vir toekomstige werk 

1. Parkeringsriglyne: Die plan onderskryf die behoefte wat

goederevoertuie ervaar wanneer hulle goedere oplaai of

moet wag; beveel ’n meer realistiese prysberekening vir

parkeerplek aan; stel die vermindering van

randsteenparkering voor waar daar baie is en dit vir ander

gebruike benodig word; en bevorder gestruktureerde

parkering naby verbypaaie.

2. Seinriglyne: Voetgangerfases word geprioritiseer en diagonale

kruisings word ingestel.

3. Straatontwerpriglyn: Vereis konsekwente, duidelike 

infrastruktuur vir stap, fietsry en universele toegang.

4. Bedryfsplan: Hanteer sekuriteit, toepassing en 

gelykeruimtebestuur.

Belyning met ander projekte 

CBDMAP is met die volgende belangrike projekte geïntegreer: 

1. Strandgebied: ’n Geïntegreerde oplossing vir grondgebruik en

vervoer om aan toekomstige behoeftes te voldoen.

2. Openbarevervoerhub vir die middestad: Verbeter verbindings

vir gebruikers van openbare vervoer na en van fasiliteite vir

spoor, konvensionele busse, MyCiTi-busse en minibustaxi’s in

die middestad.

3. Opgradering van die openbare gebied rondom Onder-

Buitengrachtstraat: Verbeter die openbare gebied en

voetoorgange.


